Коми Республикаса Юралысь Вячеслав Гайзер тшӧктіс паськӧдны дінмуса семейнӧй капиталӧн вӧдитчан позянлунсӧ

Татшӧм тшӧктӧм Вячеслав Гайзер сетіс Коми Республикаса йӧзлы отсӧг сетан агентствоса юрнуӧдысь Илья Семяшкинлы «Юрган» телеканалын «Коми Республикаса Юралыськӧд веськыд линия» телевизионнӧй эфир дырйи.

Веськыд эфирын республикаса Юралысь дорӧ шыӧдчис Сыктывкарса Краснозатонскӧй посёлокысь уна челядя бать. Сійӧ корӧ, медым дінмуса семейнӧй капиталсӧ позис видзны ас керка дзоньталӧм вылӧ. Мужичӧй висьталіс, мый кӧсйӧ вӧлі тайӧ сьӧм вылас сувтӧдны шоныд сетан выль оборудование либӧ лӧсьӧдны автономнӧй канализация система. Но татшӧмтор вылӧ дінму семейнӧй капитал видзны оз позь, сы вӧсна мый видзны позяна рӧскод лыддьӧгӧ сійӧс абу гижӧма. Вячеслав Гайзер тшӧктіс соцагентстволы видлавны тайӧ юалӧмсӧ.

«Лыддя, мый тайӧ туйвизьясыс сідзжӧ веськӧдӧмаӧсь уна челядя семьяяслы олан условиеяс бурмӧдӧм вылӧ, ёнджыкасӧ тайӧ инмӧ ас керка кутысьяслы. Тайӧ юалӧмсӧ матысса кадӧ лоас видлалӧма, сы вӧсна мый стӧч лӧсялӧ сійӧ могъясыслы, мый ради дінмуса семейнӧй капиталсӧ вӧлі лӧсьӧдӧма», - висьталіс ассьыс видзӧдлассӧ Коми Республикаса Юралысь.
150 сюрс шайтӧн дінмуса семейнӧй капитал сетӧны мамъяслы, кодъяс 2011 вося тӧвшӧр тӧлысь 1 лунсянь чужтісны коймӧд да сы бӧрын чужысь кагаӧс, мый урчитӧма «Коми Республикаын челядя семьяяслы содтӧд социальнӧй отсӧг сетан мераяс йылысь» Коми Республикаса 2011 во косму тӧлысь 29 лунся 45-РЗ №-а Оланпасӧн.

Дінмуса семейнӧй капитал сетан кадколастӧ сертификатсӧ босьтісны 3275 граждана, маткапиталса сьӧмӧн вӧдитчисны 1492 гражданин. Тайӧ могъяс вылӧ республиканскӧй сьӧмкудйысь сетӧма 112 миллион шайтысь унджык сьӧм.

2013 воын олысьяслы социальнӧй отсӧг сетан шӧринъясӧ дінмуса семейнӧй капитал вылӧ  сертификат босьтны шыӧдчисны 1274 гражданин. Сертификатсӧ босьтісны 1205 морт. Маткапиталӧн вӧдитчыны кӧсйӧны 870 граждана, на пиысь 861 — видзисны нин тайӧ сьӧмсӧ. 2013 вося сьӧмкудйын тайӧ могъяс вылӧ торйӧдӧма 62 миллион шайт. 
